
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Солнечный камень

	 

	НАРАН ЧУЛУУ

	 

	Манай Ильмень уул шиг эрдэнийн чулуу элбэг газар хорвоод хаана ч байхгүй. Ильмень ууланд аль ч газрын чулуу бий гэж хэл бүрийн номд бичээстэй байгаа учир маргах хэрэггүй билээ.

	Тийм баялагтай газрын хажуугаар Лениний хурц хараа өнгөрсөнгүй нь ойлгомжтой хэрэг. 20 онд Владимир Ильич хууль гаргаж үйлдвэрийн эзэд, үрэн сүйтгэгчдийн омгийг дарж, ирээдүй цагт шинжлэн судлахын тулд хайрлаж хамгаалахаар дархан цаазтай газар болгосон юм.

	Жирийн хэрэг мэт ажээ. Гэвч Лениний хурц билгүүн хараа газар дээрх байтугай газрын гүн дэх зүйлийг нэвт үзэх тул энэ уулыг урьдаас харжээ. Тийм байх ёсгүй гэж манай өвгөчүүл бодож, итгэдэггүй байсан ажээ. Тэр үед ид дайн дүрэлзэж байсан цаг, нөхөр Сталин фронтоос фронт дамжин огт зав чөлөөгүй явдаг байжээ. Тэгэхэд чулууны тухай яриа гэнэт гарч ирсэн юм. Сонин тохиолдолгүйгээр энэ явдал өнгөрсөнгүй.

	Максим Вахоня, Гургалдай гэж нэршсэн Садык Узеев гэгч хоёр өвгөн нэг дор амь зууж байжээ. Нэг нь орос, нөгөө нь башкир. Хоёул хар багаасаа хамт алт, хүдрийн уурхай хэсэж үйлээ үзэж явжээ. Хоорондоо огт төсгүй хэр нь гайхмаар анд нөхөд байсан гэж ярьдаг юм. Вахоня, нүсэр том биетэй, ханхар өргөн цээжтэй хүйсээ хүрсэн сахалтай баавгайн хөл шиг хөлтэй, зангидсан гарыг нь харахад аймаар бөгөөд баргил чанга дуутай, зан ааш сайтай хүн. Аяархан дуугарч ярихад доргионд нь ялаа дэлэм хэртэй хол үсэрдэг ажээ. Архи уучихсан байхдаа шартай залуу өдвөл,

	— Гай дайрахаас холуур яв, хүү минь! Би санамсаргүй цохичхож мэднэ шүү гэж хэлдэг ажээ.

	Садык нь намхан нуруутай, шөрвийсэн шингэн саамай сахалтай, туранхай боловч шандаслаг эр бил ээ. Бас л сайн бэхэлгээчин гэж хэлж болно. Харахад доожоогүй хэрнээ ажил хийхдээ хэнийг ч дагуулдаггүй хүн байдаг. Дуулах, бүжиглэх, цоор үлээх дуртай, хөгжилтэй хүн бил ээ. Манайхаар бол гургалдай гэсэн утгатай Сандукач гэж нэртэй болсон нь талаар биш юм.

	Максим Вахоня, Садык Сандукач гэдэг ийм хоёр эр зам нийлж хамт аж төрж байжээ. Хүн бүр гүрний сан, эзэд баячуулын төлөө ажил хийж явсангүй, элс хүрздэж, амиа борлуулж явсан хүн алийг тэр гэх вэ. Манай хоёр олз омогтой л явдаг байжээ. Олсон олзоо өвөр түрийндээ хийж, дарж байсан удаагүй. Алтны эрэлчдийн хувь заяа нэг л замтай. Олсон жаал юмаа ууж идэж, зугаалж наргиж үрчхээд дахиж ажилд гарахдаа арай илүү олз омогтой байх болов уу гэж өөр газар очно. Эхнэр хүүхэдгүй Максим Садык хоёрт нэг газар удаан байхын хэрэг юу вэ! Үүргээ үүрч багажаа авбал явах нь тэр.

	— Хаана хүмүүс сайн сайхан аж төрж байгааг хоёулаа явж үзье гэж нэг өдөр Вахоня хэлжээ.

	Садык, зэрэгцэн урамтай алхалж:

	— Алхаад бай, Максимка минь, алхаад бай! Шинэ газар очвол гарт чинь алттай элс өөрөө ирж наалдаад, үнэт эрдэнийн чулуу сахалд чинь шавна. Нэг л мэдэхэд сахал чинь хагас пүү болсон байна даа гэж инээмсэглэн хэлж явна.

	— Чамд аль нь ч ирж наалдахгүй дээ гэж Вахоня тоглоом хийж, ха-ха-ха хэмээн тачигнатал инээнэ.

	Ингэж л амь зууж явсан хоёр доо. Хүнд хүчир гэгчийг амсаж Садыкийн баруун нүд сохорч, Вахонийн зүүн чих нь таг дүлий болсон ажээ.

	Садык, Вахоня хоёр Ильмень ууланд бишгүй л хамт чулуу хайж байжээ.

	Иргэний дайн эхлэхэд хоёр өвгөн Ильмень ууланд байж тааралдаад уурхайн ажилчин болохоор дайн эхэлмэгц хурдан буу үүрээд Зөвлөлт засгийн төлөө байлдахаар явжээ. Колчакийг сибирь лүү хөөсний дараа улс төрийн удирдагч нь:

	— Хоёр өвгөндөө Зөвлөлт засгийн өмнөөс цогтой халуун баярыг хүргэе. Та хоёр уурхайд нэг насаараа ажил хийж явж, тахир дутуу болсон улс. Одоо хөдөлмөрийн фронт дээрээ эргэж оч доо. Нэг нь долир, нөгөө нь дүлий болохоор цэргийн дүрэм горимд ч таарахгүй байна гэж хэлжээ.

	Ийм уг сонсоод хоёр өвгөн гомдовч яая гэх бил ээ? Уурхайд юу болж байгааг харж хандах хэрэгтэй гэж улс төрийн удирдагч зөв үг хэлж гэж бодоод хоёул Ильменийн уурхайд ирвэл хүн амьтан их цугларч, үрж сүйтгэж байгаа гэдэг тоймгүй ажээ. Мөнгө л олж байвал хайран юм гэх хүн, нэг ч байсангүй. Ашиг олз олж болно гэсэн нүх, уурхайг дор нь булж байх ажээ. Үрж сүйтгэж байгаа хүмүүсийн ард худалдаачид нуугдаж байлаа. Одоо яах вэ? гэж мань хоёр өвгөн ярилцаад Миас, Златоуст орж, учир байдлыг хэлэхэд тоох амьтан байсангүй.

	— Үүнийг бодох зав алга. Хариуцсан ерөнхий газар бий шүү дээ гэжээ.

	Хариуцсан ерөнхий газар гэгч нь аль юм бол доо гэж эрж сурагласаар явтал толгой нь эргэж гүйцжээ. Зэс, алт, эрдэнийн чулууны уурхай тус тусдаа хариуцсан ерөнхий газартай ажээ. Ильмень ууланд ийм уурхай тоймгүй олон бий тул алийг нь гэж эрэх вэ.

	— Нөхөр Ленин дээр яваад очъё. Тэр хүн яасан ч цаг гаргаж, бид хоёртой уулзах байх гэж хоёр өвгөн ярьж тохирчээ.

	Явахаар болж юмаа төхөөрөхдөө хоёул маргаж зөржээ: Үнэтэй чулуунаас нэгийг, алттай элстэй аваачиж үзүүлье гэж Вахоня хэлжээ. Шинжлэн судлахад бүх чулууны дээжийг авч явна гэж Садык нь зөрөв.

	Хоёул ингэж маргаж маргаж, тус бүрдээ өөрийн санаснаар авч явах юмаа төхөөрөхөөр тохирчээ.

	Вахоня циркон, фенатик олъё гэж бодоод Кочкарьт гүйж очиж хөхөмдөг эвклазик, ягаан өнгөтэй молор эрдэнэ олжээ. Алттай элс нэмж авчээ. Шуудай нь авсаархан, авсан чулуу нь бүгд чандмань эрдэнэ ажээ. Садыкийн шуудайтай чулуу өргөж даахааргүй хүнд болжээ.

	— Ха-ха-ха чи нэртэйгээрээ бүх уулыг шуудайлчих л даа! Нөхөр Ленин аль нь хэрэгтэй, аль нь хэрэггүйг ялгаад ав гэж хэл л дээ гэж Вахоня хэлээд инээж байв.

	Ингэж хэлсэнд Садык нөхөртөө гомдож:

	— Хэрэв Ленинийг ийм хүн гэж боддог бол Максимка чи тэнэг амьтан байна, Ленинд энэ чулууг шинжилж судлах хэрэгтэй болохоос зах зээл дээр ямар үнэ хүрэх нь хамаагүй хэрэг шүү гэж хэлэв.

	Ингээд хоёул Москва орохоор явжээ. Зам зууртаа мунгинаж будилсныг яана! Нэг буудал дээр Вахоня галт тэрэгнээсээ хоцорчээ. Садык хэдийгээр нөхөртөө гомдсон явсан ч гуньж гутарч өвчин тусах шахжээ. Нэг насаар хамт байсан хэр нь тийм чухал үед төөрөлджээ. Хоёр шуудай чулуу, шороо авч явахад ганц хүнд хэцүү байлаа. Дамлах гэж давс авч яваа юм уу гэж хүмүүс асууж байв. Авч яваа чулуугаа харуулахад энэ чулууг баяжих гэж авч явна уу, эсвэл музейд өгөх гэж байгаа юм уу гэж шалгаана. Нэг үгээр хэлэхэд төвөгтэй нь аргагүй ажээ.

	Вахоня яаж ийж аргалаад Москвагийн дэргэд галт тэргээ гүйцээд иржээ. Хоёр өвгөн уулзсандаа баяр хөөр болж тэврэлдэн зорчиж яваа хүмүүсийн элгийг хөштөл инээлгэжээ. Тэрхэн дороо аль шуудайтай чулуу илүү хэрэгтэй вэ гэж зөрөлдөх авч тоглоом шоглоомоор аяархан маргах ажээ. Москвад хариугүй дөхөж ирээд Вахоня:

	— Би чиний шуудайтайг үүрье. Би үүрвэл арай эвтэй, хүн шоолохооргүй харагдаж байх. Чи бие багатай хүн бэсрэг шуудайтайг үүр дээ. Москва гэдэг чинь Миас биш! Дүрэм горимтой газар байх шүү гэж Садыкдаа хэлэв.

	Ирсэн өдрөө галт тэрэгний буудалд хоноод маргааш өглөө нь хоёулаа Москва хотоор Ленинийг эрээд явжээ. Удалгүй Лениний ажлын газрыг олж, Ардын комиссаруудын зөвлөлд шуудайтай юмаа үүрээд хүрч очжээ. Хэн гэгч, хаанаас ямар хэргээр явааг тэр хоёроос асуухад,

	Садык:

	— Ленинд эрдэнийн чулуу үзүүлэх гэж явна гэв.

	— Газрын их сайхан баялаг эрдэнийг үрж сүйтгэхээс хамгаалах хэрэгтэй байна. Бид нутагтаа учрыг нь олох гээд чадсангүй. Нөхөр Ленинтэй яаралтай уулзах хэрэг байна гэж Вахоня баргил дуугаар өгүүлэв.

	Тэднийг Владимир Ильичтэй уулзуулжээ. Хоёр өвгөн яаран бие биеэсээ өрсөж, хэрэг учраа Ленинд ярьжээ.

	Владимир Ильич сонсож сонсож:

	— Та хоёр цуварч ярь. Төрийн чухал хэргээр яваа улс байна. Ийм хэргийг ойлгох хэрэгтэй юм гэв.

	Вахоня, үнэт чулуугаа шуудайнаас түргэн гаргаж тавих зуураа, энэ чулууг тэр нүхнээс, энэ чулууг тийм гэгч уурхайгаас олсон юм, төчнөөн рублийн үнэтэй гэж хэлэв.

	— Энэ чулууг юунд хэрэглэж болох вэ? гэж Владимир Ильич асуув.

	— Ихэнхдээ гоёл чимэглэлд хэрэглэдэг юм. Ээмэг, бөгж, хүзүүний зүүлт хийдэг гэж Вахоня хариуллаа. Владимир Ильич чулууг сонирхон үзэж, хэсэг зуур бодол болж сууснаа:

	— Үүнийг хүлээзнэж болох юм гэжээ.

	Садыкийн ээлж ирж, шуудайныхаа боодлыг тайлж, чулуугаа ширээн дээр гаргаж тавилаад:

	— Энэ амазон чулуу, энэ калумбит чулуу, энэ лабрадор чулуу гэгч... гэж тоочиж эхлэв.

	Владимир Ильич гайхаж:

	— Та янз бүрийн газар орны чулуу авчирсан хүн юм аа гэхэд

	— Тийм ээ, Ленин минь! Та зөв үг хэллээ. Газар бүрээс цугларсан чулуу шүү. Чулуун тархи гэж бас бий. Ермеевийн нүхнээс наран чулуу олдсон гэж Садык хариулав.

	Владимир Ильич инээмсэглээд:

	— Чулуун тархи бидэнд хэрэггүй биз. Тэр баялгийг газар ухалгүй олж болно. Харин наран чулуу бидэнд хэрэгтэй. Тийм чулуу олж амь зуухад хөгжил баясгалантай байх юм гэж хэлжээ. Садык Лениний ярихыг сонсоод:

	— Ленин минь, манай тэндхийн чулуу наранд нэвт халж байдаг болохоор ийм сайхан байдаг юм. Манай нутгийн уул тохойрч, тал газар луу орсон юм гэв.

	— Уул, нарны зүгт эргэж, тал газраасаа нүүр буруулаагүй нь юунаас ч илүү үнэтэй зүйл мөн гэж Владимир Ильич хэлжээ.

	Владимир Ильич утсаар хүн дуудаж, чулууг нарийн бүртгэн авч Ильмень уулын баялгийг сүйтгэх явдлыг даруй зогсоохоор дархан цаазтай болгох хууль төлөвлөхийг даалгажээ. Тэгээд суудлаасаа босож:

	— Ийм зүйл санаачилсан явдалд та нөхдөд их баярлалаа! Та нар төрийн чухал ажил бүтээлээ! гэж хэлээд хоёр өвгөний гарыг атгажээ.

	Хоёр өвгөн яахаа ч мэдэхгүй тэвдэн зогслоо. Вахонягийн хоёр нүдний нулимс асгалан бавгар сахал нь шүүдэр шиг гялтганаж харагдлаа. Садык, шингэн сахлаа чичрэгнүүлэн:

	— Ай, Ленин багш минь! Ай Ленин багш минь! гэж зогсов. Владимир Ильич, хоёр өвгөнийг дархан цаазтай уулын манаач болгож тэтгэвэр авах бичиг хийж өгчээ.

	Хоёр өвгөн маань нутагтаа буцаж очиж чадаагүй юм. Тэр үед төмөр замаар хүн тээвэрлэнэ гэж яаж будилж байсан нь илэрхий билээ. Нутагтаа харих гэж гарсан улс өөр газар иржээ. Тэр нутагт дайн болж байж, нэг нь долир, нөгөө нь дүлий ч гэсэн хоёр өвгөн дахиад л дайсантай байлдахаар явжээ.

	Тэр үеэс хойш өвгөчүүл маань таг сураггүй болжээ. Харин Ильмень уулыг дархан цаазтай газар болгосон Леннний хууль төдхөн ирсэн юм. Тэр дархан цаазтай уул одоо Лениний нэрээр нэрлэгдэж байгаа бил ээ.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

